
Introdusaun 

Core Group Transparency Timor-Leste (CGT-TL), CGT-TL rejista iha progresu balun entermu 

transparénsia no partisipasaun maske kontinua iha dezafiu prinsipál sira. CGT-TL apresia katak 

Ministériu Finansas promove no pratika transparénsia no partisipasaun balun, liu husi elabora no 

públika dokumentu sira hanesan sirkulár ba OJE 2026, deklarasaun orsamentál ba OJE 2026, públika 

relatóriu konsulta sidadaun inklui públika Proposta Lei ba OJE 2026 no envolve Sosiedade sivíl iha 

sesaun aprezentasaun balun.  

Core Group Transparency Timor-Leste (CGT-TL), nota katak infelizmente, Lina ministériu sira kuaze 

laiha transparénsia no partisipasaun, laiha informasaun konteúdu iha Ministériu sira nian dijitál/website, 

preparativus ba elaborasaun Proposta OJE 2026 kuaze la envolve parte interesadu sira hanesan 

Sosiedade Sivíl, akadémiku no sira seluk, ida ne’e, falta atu esplora oportunidade sira hodi hetan ideia 

no informasaun sira ne’ebé bazeia ba realidade lolo’os nasaun nian atu bele inklui iha proposta OJE ba 

tinan oin. CGT-TL enkoraja kada Ministériu bele hahú promove transparénsia no partisipasaun 

orsamentál durante prosesu preparativus ba OJE no dezenvolvimentu. Ida ne’e, sei aumenta 

informasaun no halo riku liu tan ideia oinsa mak dezeña planeamentu orsamentál no planu asaun 

estratéjiku sira hodi hetan rekursu sufisiente ba investimentu iha setór importante sira. Maske livru 

sira kuaze maioria ho lian Portuguese. 

Tuir Core Group Transparency Timor-Leste (CGT-TL), nian observasaun durante ne’e, maske 

Governu sempre temi setór importante sira hanesan agrikultura, hortikultura, kafé no plantas 

indústria, pekuaria no veterinária, peska, floresta, artejenatu ki’ik sira, ekonomia informal, agro-

turizmu, turizmu komunitária, home indústria no indústria, Infelizmente seidauk prioritiza loloos iha 

polítika orsamentu estadu. Orsamentu Jerál Estadu iha tinan ida ne’e nafatin barak liu ba despeza 

konsumtivu, la’os produtivu.  

Planeamentu no implementasaun programa liu husi OJE kada tinan La’os atu asegura sustentabilidade 

fiskal de’it, maibé atu dudu ekonomia, produtivu renovavel no sustentável atu oferese servisu públiku 

ne’ebé adekuadu no kualidade forte hanesan edukasaun, agrikultura, Saude no sira seluk. Maibé 

seidauk hatudu kondisaun ekonomia ida hanesan aliserse ba sustentabilidade nasaun nian no 

estabilidade ekonomia nafatin depende ba despeza estadu kada tinan. CGT-TL nota katak eziste 

difisiensia iha investimentu ba setor sira ne’ebé bele aumenta reseita doméstika hanesan investimentu 

no industria sira iha rai laran atu rekolla taxa no kontribuisaun sira la’os petrolíferu. Governu nian 

proposta prioridade nasionál 2026, hamutuk lima (5), maibé husi CGT-TL nia haree katak 

planeamentu la apropriadu, buat ne’ebé iha mak retorika, fantasia no inkonsistensia entre saida mak 

ko’alia, hakerek no alokasaun orsamentál, kuaze laiha ligasaun. 

 

 

Despeza ba kada setór ne’ebé deskreve iha gráfiku 

sorin, la prioritiza setór esensiál, maioria husi 

despeza ne’e ba kustu administrasaun, subsídiu, 

sira estadu no kontinua promove planu ne’ebé la 

realistíku ba povu no nasaun Timor-Leste. CGT-

TL nia observasaun ba prosesu planeamentu no 

implementasaun OJE kada tinan kontinua hatudu 

governu lori risku ba estadu tanba seidauk kria 

politika orsamentál ne’ebé asegura 

sustentabilidade fiskal iha futuru. Investimentu 

boot sira iha pasadu liu husi reforma fiskál to’o 

politika Front-Loading infelizmente seidauk hatudu 

progresu no hatudu kresimentu ekonomia rai laran ida signifikativu hodi kontribui ba reseita 

doméstika. Setór turizmu ne’ebé Governu konsidera xave importante ba asegura Sustentabilidade 

fiskál nafatin alokasaun Orsamentu Jerál Estadu hatudu Ki’ik. 

Perspektiva husi CGT-TL katak Timor-Leste nia kresimentu ekonomia despeza públika no ekonomia 

depende ba makas ba reseita petrolífero no preukupa mós iha futuru vida husi fundu petrolífero nian, 

tanba tinan barak seidauk aproveita didiak fundu husi mina rai no gas hodi reforsa ekonomia produtiva 

no sustentavel iha rai laran. Reseitas domestika kada tinan kontinua kiik no governu seidauk define 

politika fiskal estadu nudar estratejia hodi ajuda diversifika ekonomia nasaun. Realidade hatudu katak 

Orsamentu Jeral Estado kada tinan nafatin maioria kobre husi fundu petrolifero hodi dudu atividade 

ekonomia tomak iha rai laran. 

Rai Naruk Fiskál no Krize Potensiál 

Haktuir ba gráfiku Ministériu Finansas nian hatudu katak Fundu Petrolíferu tarde ka lalais, bainhira 

Governu kontinua planu levantamentu hanesan nivel agora Timor-Leste sei enfrenta rai naruk fiskál 

durante tinan 10 nian laran. Ita laiha ona reseita petrolíferu dezde kampu boot liu Bayu Undan hotu 

iha Juñu 2025, Investimentu iha merkadu internasionál la serteza, depende ba flutuasaun merkadu 

global, tanba Timor-Leste iha esperiénsia negativu dala tolu iha tinan 2015, 2018 no 2022, maske ita 

simu retornu barak, billiaun $10 durante investimentu. 

Diskursu sira, Governu sempre ko’alia 

kona ba investimentu alternativu atu 

prevene rai-naruk fiskál ba Timor-Leste no 

iha aprezentasaun Ministériu Finansas no 

Banco Central Timor-Leste iha panorama 

orsamentál kona ba urjénsia atu haree fila 

fali polítika no estrutura fiskál ida restrita, 

liu-liu ajusta ho kondisaun makro-

ekonómiku kona ba kondisaun 

investimentu alternativu ba setór 

produtivu hanesan agrikultura, turizmu, 

rekursu umanu no promove setór privadu 

lokál sira. Proposta OJE 2026, Governu propoin montante biliaun $2.291 kategoria despeza ida boot, 

kuaze sa’e aumentu 5.2% kompara ho OJE 2025 no kontinua aumenta tan iha despeza sira iha futuru. 

CGT-TL duvida boot ba kometimentu Governu nian atu asegura sustentabilidade fiskál nasaun ne’e 

nian, hodi la sakrifika povu no nasaun iha futuru.  

Investimentu iha Setór Produtivu 

Programa tinan 5 Governu ne’e nian, kontinua fó prioridade ba setor estrativa no infrastrutura boot 

sira, sei la reprezenta interese Povu Timor Leste nian. Evita hodi fó prioridade no gasta osan boot ba 

projetu boot sira ne’ebé sei fó impaktu negativu ba aspeitu social, ambiente no kultura, hanesan 

projetu tasi mane inklui mós projetu minieru sira, maske projetu sira ne’e hanesan oportunidade atu 

hetan retornu no oferese apoiu balun maibé sei difikulta oportunidade atu dezenvolve setór 

investimentu iha diresaun ne’ebé renovavel no sustentavel. 

Timor-Leste gastu billaun $17 husi fundu petróliferu maibé seidauk konsege kria báze ekonomia ida 

forte no kontinua halo ita nafatin depende ba fundu petrolíferu. Iha Orsamentu Jerál Estadu 2026 

Governu presiza tau importánsia ba Setór produtivu hanesan Agrikultura, Edukasaun, Saúde, Bee 

Moos no Turizmu, ne’ebé Governu nafatin konsidera hanesan setór importante no determinante ba 

kresimentu ekonomia, maibé fenómenu sosiál ne’ebé mosu husi setór agrikultura liu-liu irrigasaun atu 

hasa’e produsaun, hodi responde demanda ai-han foos seidauk rezolve, ate relatóriu Integrated Food 

Security Phase Classification (IPC, Publika 29 Fevereiru 2024), hateten katak númeru populasaun In-

seguransa ai-han sa’e. Alende setór Agrikultura, Setór Saúde mós sai polémika iha públiku durante 

ne’e kona-ba stock-out ai-moruk, problema atendimentu, menus funsionáriu hodi atende pasiente 

inklui fasilidade menus, falta médiku no ai-moruk iha area rural, menus kualidade iha edukasaun, falta 

professor/a no infrastrutura eskolár, situasaun ida ne’e hatudu iha tinan barak ona, seidauk iha esforsu 

sériu, estruturadu no imediatu atu hadi’a. Falta bee mós no saneamentu, falta kanalizasaun irrigasaun 

to’o iha nivel suku, aldeia no bairru ki’ik sira hodi hasa’e produsaun ba agrikultura reziliente, falta 

mekanizmu no kondisaun ekonómiku favoravel. Ho nune’e CGT-TL hanoin katak, ho proposta 

orsamentu ba tinan ne’e bele rezolve ona problema sira.  

Presiza fó Importánsia ba Krize Mudansa Klimatika  

Krize Klimatika ohin loron, fó risku boot liu ba nasaun vulneravel sira no Timor-Leste hasoru impaktu 

klimatika ne’ebé signifikativu, inklui udan makas liu no siklone ne’ebé kauza inidasaun no rai halai, 

nune’e mós bailoron ne’ebé naruk no estremu. Impaktu husi sira ne’e afeta maka’as ba komunidade 

sira iha area rural no grupu marjinalizadu sira, hodi aumenta kiak no dezigualdade. Feto sira hasoru 

risku ne’ebé maka’as liu, inklui violénsia bazeia ba jéneru, dezafiu iha setór agríkola, no dezlokasaun 

tanba dezastre Klimatika sira. Ho 70% husi komunidade sira nia dependensia ba agrikultura, mudansa 

ba tempu udan no temperatura ne’ebé sa’e ameasa seguransa ai-han no bee, hamenus produsaun, ai-

han no fó impaktu ba saude públika. Mudansa klimatika sei aumenta liu tan pobreza no dezigualdade 

ne’ebé existe ba komunidade sira iha area rural no grupu marjinalizadu sira mak lori todan. Nune’e 

krize klimátika ne’e mai mós husi kontribuisaun husi Industria Estrativas sira, CGT-TL husu ba governu 

presiza prevene atu la aumenta tan perigozu ba planeta. CGT-TL mós sujere katak presiza atu haree 

no hametin rezilensia povu nian liu husi investe ba agrikultura no subsetor sira seluk nudar maneira 

adaptasaun no mitigasaun ba risku sira. Ezemplu ida mak akontese siklone seroja iha Abril 2021 hodi 

rezulta uma kain hamutuk kuaze rihun 10,000 resin tenke evakua ba fatin seguru no uma kain rihun 

34,000 mak tenke sai vítima no iha tempu hanesan populasaun hamutuk na’in 40 resin tenke lakon 

vida. 

Direitu Ema ho Defisiensia 

Sobre asuntu inkluzaun, CGT-TL apresia tanba Governu ratifika ona konversaun ba Direitu ba Ema 

ho Defisiénsia no nafatin ho mehi atu labele husik ema ida iha kotuk. CGT-TL apresia tebes ba polítika 

ida ne’e, maske nune’e husi CGT-TL nia monitoramentu no hatudu katak, Ministériu no Sekretáriu 

Estadu 11 sira ne’ebé iha kometimentu hodi halo Planu Asaun Nasionál ba Ema ho Defisiénsia hanesan 

Ministériu Justisa, Ministériu Edukasaun, Ministériu Ensinu Superior Siénsia no Kultura, Ministériu 

Solidariedade Sosiál no Inkluzaun, Ministériu Obras Públika, Ministériu Transporte no Komunikasaun 

Sosiál, Ministériu Saúde, Ministériu Juventude Desportu Arte no Kultura, Sekretáriu Estadu Igualdade 

no Inkluzaun, Sekretáriu Estadu Formasaun Professional no Empregu, Sekretáriu Estadu 

Komunikasaun Sosiál, presiza alokasaun orsamentu ba programa sira hanesan Asesibilidade, Asesu ba 

Justisa, Edukasaun no Saúde ba Ema ho Defisiensia sira. No CGT-TL nota katak Ministériu no 

Sekretáriu Estadu balun seidauk tau iha pratika atu implementa Asesibilidade, Asesu ba Justisa, 

Edukasaun no Saúde ba Ema ho Defisiensia sira. Alende ne’e mós husi CGT-TL nia observasaun 

Parlamentu Nasionál rasik seidauk hatudu sensibilidade atu fasilita ema ho defisiénsia sira atu bele hola 

parte direta hodi akompaña debate OJE plenária liu husi fasilidade no fatin ne’ebé asesivel ba Ema ho 

Defisiénsia.   

 

Polítika Poupansa ba Despeza Estadu 

Iha Jornáda Orsamentál 2026 antes ne’e, CGT-TL akompaña katak Ministériu Finansas aprezenta ho 

projesaun OJE 2026 hamutuk $1.85 Biliaun ho redusaun 13% kompara ho OJE 2025. Nune’e 

Ministériu sira hato’o proposta sira nia orsamentu hodi husu tan osan liu husi KRO. No Konsellu 

Ministru aprova proposta OJE 2026, ho montante Biliaun $2.291 ho 24% boot liu duke tetu ne’ebé 

estabelese ona iha fulan tolu antes. Husi Core Group Transparency Timor-Leste (CGT-TL), nia 

observasaun ba despeza Proposta OJE 2026, ho montante Biliaun US$2.291 kategoria despeza ida 

boot, kuaze sa’e aumentu 5.2% kompara ho OJE 2025. Core Group Transparency Timor-Leste (CGT-

TL), hakarak hato’o apresiasaun mós ba Parlamentu Nasionál bele halakon ona Lei Pensaun Mensaun 

Vitalisia no mós Polítika sosa karreta Prado foun. CGT-TL hanoin katak Infrastrutura ne’ebé estadu 

uza ba justifikasaun iha despeza sira estrada, edifísiu, ponte, portu no aeroportu no eletrisidade, nudár 

ezemplu sentru eletrisidade (Betano no Hera), sei kontinua depende ba subsídiu OJE kada tinan. Iha 

2025, setór eletrisidade hetan subsídiu tokon $166.5, maibé EDTL, E.P. rekolla de’it reseita tokon 

$50-60. Ne’e hatudu katak governu tenke reavalia retornu real ba infrastrutura hirak ne’e. Maske loos 

duni katak enerjia ida ne’e mós ajuda nesesidade povu nian no atividade ekonómiku maibé ita tenke 

rekoñese katak eziste duni frakeza no presiza iha ideia klaru ba sustentabilidade.  

 

Alende ne’e, husi CGT-TL nia observasaun, nota katak iha tendénsia merkadu traballu depende ba 

Governu, ate media balu publika ona katak Ministériu sira kuaze fatin atu tuur mós laiha no assessor 

sira mós la konsege ezerse sira nia funsaun. Nune’e CGT-TL hanoin katak, Governu presiza ona no 

tenke define no koloka despeza tuir nesesidade estadu no la’ós atu responde interese polítika no 

grupu balu. 

Konkluzaun no Rekomendasaun 

CGT-TL hanoin katak despeza estadu ida ne’e nafatin kontinua hodi risku ba sustentabilidade fiskál 

nasaun nian, maske define ona xave importante sira atu bele hasa’e kresimentu ekonomia. CGT-TL 

mós preokupa ho kometimentu governu atu halo akordu foun hodi halo empréstimu tokon $850, 

ne’ebé CGT-TL sente katak Governu kontinua hahú fó risku ba jerasaun sira tuir mai hodi assume. 

Setór produtivu seidauk sai hanesan prioridade ba estadu, maske iha livru proposta OJE define 

hanesan setór sira ne’ebé bele kontribui ba kresimentu ekonomia Timor-Leste, maibé realidade 

hatudu katak problema sosiál kontinua mosu hanesan; problema saúde, edukasaun, agrikultura inklui 

mós malnutrisaun. 

Rekomendasaun 

1. CGT-TL rekomenda ba Governu  presiza reorienta OJE 2026 ba setór produtivu no sosiál, uza 

Fundu Petrolíferu tenke uza ba investimentu ne’ebé realistiku no sustenta povu nian moris liu husi 

prioridade/fundamentu hanesan agrikultura, saúde, edukasaun, turizmu, Peska, Bee mós, indústria 

ki’ik, Juventude no ambiente.  

2. CGT-TL rekomenda ba Governu tenke prioritize despeza hodi identifika saida mak esensiál, 

opsional no nesesáriu liu atu responde ba kondisaun real ne’ebé Timor-Leste enfrenta hela. Uza 

fundu petrolíferu hodi investe iha setór produtivu iha rai laran hanesan; Diversifikasaun produsaun 

atu la depende de’it ba hare no batar, reforsa Pratika agrikultura di’ak no sustentavel, hametin 

indústria prosesamentu produtu agríkola, peska, pekuariu no produtu Floresta hodi aposta ba 

Pratika diversifikasaun ekonomia ne’ebé sustentavel, inklui turizmu komunitariu no indústria 

trasnformadóra sira. 

3. CGT-TL rekomenda katak Parlamentu Nasionál tetu no halo analiza ho rigor ba investimentu iha 

tasi mane no mineiru ne’ebé sei gasta osan boot no la iha sustentavel hodi sakrifika setór produtivu 

ne’ebé sustentavel. 

4. CGT-TL rekomenda ba Governu atu kua despeza la nesesáriu sira, projetu boot ne’ebé nia 

benefísiu la klaru, gastu ba konsumtivu sira, no husu ba Governu, revee fila fali EP no IP ne’ebé la 

fó reseita ba estadu no inklui subsídiu sira ne’ebé la fó benefísiu. 

5. CGT-TL rekomenda ba Governu atu husu Ministériu no Sekretáriu Estadu 11 sira ne’ebé iha 

kometimentu hodi halo Planu Asaun Nasionál ba Ema ho Defisiénsia presiza Alokasaun 

Orsamentu ba programa sira hanesan Asesibilidade, Asesu ba Justisa, Edukasaun no Saúde ba Ema 

ho Defisiensia sira. 

6. Iha Livru OJE 2026 iha ona Markador Defisiensia no ita analiza katak Planu Prioridade ba Asuntus 

defisiensia iha Maibe menus kuaze iha Marcador defisiensia nee iha asuntu Integradu ba Jeneru maka 

maioria no Prinsipal ba asuntu defisiensia sei menus. 

 

7. CGT-TL rekomenda ba Governu nafatin tau importansia no promove trasparansia no 

partisipasaun iha setor estrativa sira. CGT-TL rekomenda ba Governu atu promove transparénsia 

no partisipasaun Sosiedade Sivil, Akademiku no parte interesada sira hodi esplora oportunidade 

sira hodi hetan idea no informasaun sira ne’ebé bazeia ba realidade loloos Nasaun nian atu bele 

inklui iha proposta OJE ba tinan oin. 

8. Timor-Leste vulnerável tebes ba mudansa klimátika, ho klima ne’ebé estremu udan-been maka’as, 

siklone, no bailoron ne’ebé naruk ameasa seguransa ai-han bee no saúde públika. Impaktu sira-

ne'e afeta maka'as liu komunidade sira iha area rurál no grupu marjinalizadu sira, hodi aumenta 

kiak no dezigualdade. Nune’e krize klimátika ne’e mai mós husi kontribuisaun husi Industria 

Estrativas sira, CGT-TL husu ba governu presiza prevene atu la aumenta tan perigozu ba planeta. 

CGT-TL mós sujere katak presiza atu haree no hametin rezilensia povu nian liu husi investe ba 

agrikultura no subsetor sira seluk nudar maneira adaptasaun no mitigasaun ba risku sira.  

Ikus Liu husi submisaun ida ne’e, CGT-TL hein katak bele ajuda Ita-boot sira hodi halo desizaun 

ne’ebé di’ak, justu no reprezenta duni interese povu no nasaun Timor-Leste. 

Mak ne’e de’it CGT-TL hakarak hato’o CGT-TL nia Obrigadu barak ba Ita-boot sira hotu nia 

atensaun no konsiderasaun tomak. 

Dili, 29 Outobru 2025 

Ami be saran lia: 

 

 

 

Jemicarter Moniz dos Reis 

Koordenadór Nasional CGT 

 

Ho Membru Husi Core Group Trasnparency Timor-Leste (CGT-TL) 

